
રાજા (પ્રજાપાલ) ઉવાચ ।
નમામિ દેવં જગતાં ચ મૂર્ત્તિં  ગોપેન્દ્રમિન્દ્રાનુજમપ્રમેયમ્ ।
સંસારચક્રક્રમણૈકદક્ષં ક્ષિતીધરં દેવવરં નમામિ॥ ૧૨॥
ભવોદધૌ દુઃખશતોર્મ્મિભીમે   જરાવર્ત્તે કૃષ્ણપાતાલમૂલે ।
તદન્તમેકો દધતે સુખં મે નમોઽસ્તુ તે ગોપતિરપ્રમેય॥ ૧૩॥
વ્યાધ્યાદિયુક્તઃ પુરુષૈર્ગ્રહૈશ્ચ સઙ્ઘટ્ટમાનં  પુનરેવ દેવ ।
નમોઽસ્તુ તે યુદ્ધરતે મહાત્મા જનાર્દનો ગોપતિરુગ્રબાહુઃ ॥ ૧૪॥
ત્વમુત્તમઃ સર્વવિદાં સુરેશ ત્વયા તતં વિશ્વમિદં સમસ્તમ્ ।
ગોપેન્દ્ર માં પાહિ મહાનુભાવ ભવાદ્ભીતં તિગ્મરથાઙ્ગપાણે ॥ ૧૫॥
પરોઽસિ દેવ પ્રવરઃ સુરાણાં પુંસઃ સ્વરૂપોઽસિ શશિપ્રકાશઃ ।
હુતાશવક્ત્રાચ્યુત તીવ્રભાવ ગોપેન્દ્ર માં પાહિ ભવે પતન્તમ્॥ ૧૬॥
સંસારચક્રક્રમણાન્યનેકાન્યાવિર્ભવન્ત્યચ્યુત દેહિનાં યત્ ।
ત્વન્માયયા મોહિતાનાં સુરેશ કસ્તે માયાં તરતે દ્વન્દ્વધામા॥ ૧૭॥
અગોત્રમસ્પર્શમરૂપગન્ધમનામનિર્દેશમજં વરેણ્યમ્ ।
ગોપેન્દ્ર ત્વાં યદ્યુપાસન્તિ ધીરાસ્તે મુક્તિભાજો ભવબન્ધમુક્તાઃ॥ ૧૮॥
શબ્દાતિગં વ્યોમરૂપં વિમૂર્ત્તિં  વિકર્મ્મિણાં  શુભભાવં વરેણ્યમ્ ।
ચક્રાબ્જપાણિં  તુ તથોપચારાદુક્તં પુરાણે સતતં નમામિ॥ ૧૯॥
ત્રિવિક્રમં ક્રાન્તજગત્ત્રયં ચ ચતુર્મૂર્ત્તિં  વિશ્વગતાં ક્ષિતીશમ્ ।
શમ્ભું વિભું ભૂતપતિં  સુરેશં નમામ્યહં વિષ્ણુમનન્તમૂર્ત્તિમ્  ॥ ૨૦॥
ત્વં દેવ સર્વાણિ ચરાચરાણિ સૃજસ્યથો સંહરસે ત્વમેવ ।
માં મુક્તિકામં નય દેવ શીઘ્રં યસ્મિન્ ગતા યોગિનો નાપયાન્તિ॥ ૨૧॥
જયસ્વ ગોવિન્દ મહાનુભાવ જયસ્વ વિષ્ણો જય પદ્મનાભ ।

જયસ્વ સર્વજ્ઞ જયાપ્રમેય જયસ્વ વિશ્વેશ્વર વિશ્વમૂર્ત્તે॥ ૨૨॥
ઇતિ વરાહપુરાણે ષટ્ત્રિંશાધ્યાયાન્તર્ગતં  

રાજા પ્રજાપાલકૃતં વિષ્ણુસ્તોત્રં સમાપ્તમ્ ।
વરાહપુરાણ । અધ્યાય ૩૬/૧૨-૨૨॥

